
            Irimutaliba Zan Emanuwɛli WEDIRAWOGO 
                                                   Wagadugu, saan 2024, samiɲakalo tile 10
Minisiriw ka lɔgɔkun ɲɔgɔnye sigira Wagadugu, Arabalon tile 10, saan 2024 Samiɲakalo ra, a daminana lɛɛri 9 tuma na, ka laban lɛɛri 13 tɛmɛnin miniti 12, ni Kapitɛni Iburayimu TARAWORE ka ɲamɔgɔya ye, Faso Ɲamɔgɔba, Minisiriw ka, ɲɔgɔnye ɲamɔgɔ.
Sɛbɛkulu minw sɛbɛnna ɲɔgɔnye sigikun kɔnɔ, o y’olu sɛgɛsɛgɛ ka latigɛliw ta. Ɲɔgɔnyekulu ye dalakunnafoniw di fana, a ye baara ɲamɔgɔya dɔw didi ka sɔrɔ ka sira di jamana kɔkan lasigidenyabaara dɔw kɛli ma.
I. LATIGƐLIW TALI
I.1. FASO ƝAMƆGƆSOBA TƆGƆ RA, 

Ɲɔgɔnyekulu  ye sariyaba fila (02) ta.
Sariyaba  fɔlɔ  ɲasinna jamanadenw  ka dantigɛlikow donɲɔgɔnnali baarada  basigili, a ka kɛtaw, a labɛncogo n’a ka baarakɛcogo ma.
O sariyaba  b’a laɲini ka baarada basigi Burukina Faso, min bi jamana ka kosulaninw waleyali sɛmɛntiya ka taga jamanadenw ka dantigɛlikow faan fɛ. O baarada nin bina kɛ sababu ye ka kosulaninw ni kɛtaw bɛɛ fara ɲɔgɔn kan jango, ka sigiyɔrɔw ka dantigɛlikow labɛnsigi ka ɲa ani ka baarakɛfɛɛrɛw ka tigɛbolow bayɛlɛmali diya k’o kɛ  ɛnfɔrimatiki kunnafoniw ye.

O sariyaba nin tali sababu fɛ, jamanadenw  ka dantigɛlikow donɲɔgɔnnali baarada bina basigi walisa, dantigɛlikow ka ɛnfɔrimatikifɛɛrɛw ka labɛn ani ka don ɲɔgɔn na ka ɲa, o koo minw ye waajibi ye  jango, a waleyali ka teliya, ka kɛ fɛɛn barakaman ye, baarada bi se ka baara kɛ ni min ye o ni ɲɔgɔn cɛ. 
Sariyaba filanan ɲasinna Burukina jamana ka baaradaba min bi jalaw di baarakɛlaw ma labɛncogo, a ka kɛtaw n’a ka baarakɛcogo ma.
O sariyaba  ye saan 2018, sumanmɔkalo tile 03 ka sariyaba  n°2018-079/PRES/GC lakurayali ye, o min tun tara ka ɲasin Burukina jamana ka baaradaba min bi jalaw di baarakɛlaw ma labɛncogo, a ka kɛtaw n’a ka baarakɛcogo ma.

Kokura jɔnjɔn minw donna sariyaba nin na, olu dɔw ye :

· maralida ni nafolow ɲamɔgɔso yɛlɛmali ka kɛ nafolow lasagoli ɲamɔgɔso ye ;

· baarakɛlaw lasagoli baaradabolo basigili ;

· baaraw sɛgɛsɛgɛli n’o bololali baaradabolo basigili ;

· kititigɛkow ni bɛnbaliyaw lasagoli baaradabolo sirira Sekeretariyaba ra ;
· baarabololaninw waleyali ɲamɔgɔya fila basigira ;

·  jamana ka baaradaba min bi jalaw di baarakɛlaw ma, o kuntigi ka baara kuntagajanya bɔra saan duuru (05) ra k’a kɛ saan saba (03) ye, min bi se ka lakuraya siɲɛ kelen dɔrɔn.

O sariyaba nin tali sababu fɛ, Burukina jamana ka baaradaba min bi jalaw di baarakɛlaw ma, bin’a ka sigisariya lasinsin jango k’a ka baaraw  kɛ ka ɲa.
I.2. SƆRƆW, NAFOLOW NI SINIƝASIGI YIRIWALISIRAW SƐGƐSƐGƐLI MINISIRISO TƆGƆ RA,
Ɲɔgɔnyekulu  sɔnna  sariyaba kelen na, min bi sira di walisa, wari ka sara kunnafolijɛnsɛn, lɔnko ni kɔrɔlenko (landako), sekoyirabaara ni ɲadenlɔgɔlɔ minisiriso ka fɛɛrɛbaarada ɲamɔgɔso dɔw ka baaraw kɛli la.

Burukina ka ɲadenlɔgɔlɔ baarakunda bi baraka sɔrɔra ka taga, k’o sababu bɔ dunanjigisow ka tɔnɔbɔfɛɛrɛkuraw ra, jɔnjɔn na, mɔgɔ minw b’o ka luuw luwe dunanw ma tile danmaninw, mɔgɔ minw bi taga dugusenw na o ka lafiɲɛtumaw na, soo minw yɛlɛmana ka kɛ lotɛlɛliw ye, boon minw bi luwe n’o kɔnɔnaminanw bɛɛ ye ani ɲadenlɔgɔlɔtulon minw bi labɛn saan bɛɛ wagati kelen dɔ ra walima wagati dansiginin dɔw ra.

A yera fana ko, bi bi nin na, dɛsɛyɔrɔ dɔw bi saan 2017, samiɲadonkalo tile 22 ka sariyaba n°2017-0377/PRES/PM/MCAT/MINEFID ra, o min tun tara walisa, o minisiriso nin ka se ka wari mina a ka fɛɛrɛbaarada ɲamɔgɔso dɔw ka baaraw kɛli la. O dɛsɛyɔrɔw bɔra baara dɔw ra, bari olu m’a jati mina ko, o bi se ka wari mina sekoyira ani lɔnko ni kɔrɔlenko baarakalan, sekoyiratulon minw bi kɛ kɛnɛ kan, sekoyirabaaraw ani sekoyirabaara ka fɛɛnw dilanni, o yiriwali n’o feereli la.
Nin sariyaba  bi sariyaba min kumafɔra sanfɛ lakuraya, a b’a laɲini fana ka baaraw ni baarakɛla kura dɔw ɲanatɔmɔ ani k’o jati mina walisa ka dɔ fara wari sarataw kan, jɔnjɔn na, ɲadenlɔgɔlɔ, lɔnko ni kɔrɔlenko ani sekoyira baarakunda ra.
O sariyaba nin tali sababu fɛ, o bina se ka kunnafolijɛnsɛn, lɔnko ni kɔrɔlenko (landako), sekoyirabaara ni ɲadenlɔgɔlɔ minisiriso ka baara sarataw bɛɛ jati mina ka ɲa, o min bina Guvɛrɛnɛman dɛmɛ k’a ka baarakɛnafolo buguya.
I.3. 6.
KITITIGƐ NI ADAMADENJOW MINISIRISO, MIN BI BAARAKƐƝƆGƆNYAW BASIGI NI BAARADABAW YE,  JAMANA MASIRIW N’A DASIRIKAN KƆRƆSIBAGA TƆGƆ RA, 
Ɲɔgɔnyekulu ye  sariya bololanin sɛgɛsɛgɛ ka ɲasin mɔgɔw ni denbaya minacogo sariyasun  ma Burukina Faso. 
O sariya bololanin bi saan 1986, sumanladonkalo tile 16 ka Zatu n°AN VII 0013/FP/PRES lakuraya, o min tun tara ka ɲasin mɔgɔw ni denbaya minacogo ka sariyasun basigili n’a waleyali ma Burukina Faso. 

Sariya bololanin nin bina kɛ sababu ye, ka denbaya minacogo sariyasun lakurayanin bila Burukina jamanadenw ni sariyatigiw bɛɛ bolo kɔrɔ, min bina tugu an ka jamana ka adamadenya danbew kɔ ani ka bɛn dunuɲajamanaw ni ɲɔgɔn cɛ ka saratisɛbɛ dɔw ma.

Yɛlɛmalikura minw donna denbaya minacogo ka sariyasun na, olu ye jɔnjɔn na:

· sariya masalabolo tɔgɔ yɛlɛmali pewu : « Zatu » bina yɛlɛma ka kɛ « sariya min ɲasinna mɔgɔw ni denbaya minacogo sariyasun ma » ye ;

· wolosɛbɛw bi se ka sɛbɛn ɛnfɔrimatiki tɔgɔtasɛbɛbaw kan ani, ɛnfɔrɔrimatiki ka fɛɛrɛ daganinw bina se ka ta ka dantigɛlikow ka sɛbɛw sɛbɛn fana ;

· cɛɛ ni cɛɛ walima muso ni muso ka jɛnɲɔgɔnya ani kɛwale ni kɛta minw bɛɛ bɔnin b’o ma, bina ɲegi ;
· dunan walima fasodenya bɔsira mɔgɔ min na, olu ti se ka Burukina ka fasodenya sɔrɔ yɔrɔ nin kelen a furulon  na ni burukinabɛ ye;

· Burukina ka fasodenyasɛbɛ bi se ka dilan ni  jamanaden ka seereyasɛbɛ dɔrɔn le ye ;

· Diinafuruw ni landafuruw bi se ka sɛbɛn furutɔgɔtasɛbɛba kan walisa k’o don mɔgɔw ni denbayaw ka sariyasun kɔnɔ.

Ɲɔgɔnyekulu sɔnna walisa sariya bololanin nin ka bila ka taga makɔnɔ depitebilon na jango, o k’a sɛgɛsɛgɛ.

I.4. SƐNƐ, BƐGƐNMARA NI JIKƆNƆFƐNW MINISIRISO TƆGƆ RA,
Ɲɔgɔnyekulu  sɔnna  sariyaba kelen na,  min bi sira di jango, o ka sɔn Jamana ka suman feereta maraninw lasagoli baarada ka sigisariya jɔnjɔn lakurayaninw na.

O sariyaba  bi saan 2023, dannikalo tile 06 ka sariyaba  n°2023-0669/PRES-TRANS/PM/MARAH/MEFP/MDICAPME lakuraya, o min tun tara ka ɲasin Jamana ka suman feereta maraninw lasagoli baarada ka sigisariya jɔnjɔnw ma.

O sariyaba nin tali sababu fɛ, Jamana ka suman feereta maraninw lasagoli baarada bina se k’a ka baaraw kɛ ka ɲa. 

I.5. LIZINIBAARAW YIRIWALI, SANNIFEERE, BOLOLABAARA ANI KƐNYƐRƐYEBAARADA MISƐNW N’A MAKAƝANINW KA MINISIRISO TƆGƆ RA,
Ɲɔgɔnyekulu  sɔnna  sariyaba kelen na, min bi yɛlɛmali don saan 1994, dannikalo tile 13 ka sariyaba n°94-233/PRES/MICM ra, o min tun tara ka ɲasin jamana ka suman feereta maraninw lasagoli baarada basigili n’a ka saan 1996, sanyɛlɛmakalo tile 13 ka sariyaba yɛlɛmanin n°96-427/PRES/PM/AGRI-RA ma.

Kokura jɔnjɔn minw donna sariyaba  nin na, o ye :

· ɲataga donn’a ka baarakɛcogo ra, a bi janto sisan sɔngɔ hakɛdɔgɔyaninba sɛmɛntiyanin waleyali la, baarakɛla minw bi baara kɛ ni sɛnɛkɛlaw ye, olu ka baaraw kɔrɔsili, Jamana ka suman feereta maraninw lasagoli baarada le bi sumanw feere Guvɛrɛnɛman ni adamaden ladonni baaradabaw ma, sumanw sanbagaw n’o feerebagaw ka jɛnkuluba bilali senkan, marabaw ka suman marayɔrɔw bilali senkan ani sɛnɛkɛfɛɛrɛ ka bɛnkan tali ka ɲasin malosɛnɛ baaraw ma ;
· dɔ farali jamana ka suman feereta maraninw lasagoli baarada ka suman sugu feeretaw ra ;
· dɔ farali jamana ka suman feereta maraninw lasagoli baarada ka baarakɛnafolow, a ka suman marayɔrɔw n’a ka bolifɛnw hakɛ kan ;

· dɔ farali baarakɛlaw sugu kan, ka taga sumanw lasagoli/marali faan fɛ, jɔnjɔn na, bolifɛnw bolibagaw, jamana kɔnɔ n’a kɔkan ka jago kɛcogo sɛgɛsɛgɛbagaw.

O sariyaba nin tali sababu fɛ, Jamana ka suman feereta maraninw lasagoli baarada sigisariya masalabolow n’a ka kɛtaw bina lakuraya walisa ka sumanw ka sannifeere lasago ka ɲa.  

I.6. DUGUBAW LƆLI N’O LADONNI, DUGUKOLOKOW NI BONLƆ MINISIRISO TƆGƆ  RA,
Ɲɔgɔnyekulu  sɔnna  sariyaba kelen na, min bi fɛɛrɛ jɔnjɔnw ta jango ka kɛnyɛrɛye lɔliw ni boonw lasagoli n’o sabatili baaradaw ka dugukolow labɛn ka ɲa.

Saan 2023, dannikalo tile 20 ka sariya n°008-2023/ALT tali kɔ, min tun ɲasinna kɛnyɛrɛye lɔliw ni boonw lasagoli n’o sabatili ma Burukina Faso, jamana ka Makɔnɔ Guvɛrɛnɛman ye baara kiimɛlikulu bila senkan minisirisow ni ɲɔgɔn cɛ ka ɲasin kɛnyɛrɛye lɔliw ni boonw lasagoli n’o sabatili ka bɛnbaliyaw ma walisa, ka baarakunda nin ka baarakɛcogo filɛ ni sariyakɔrɔ ye.

O baarakulu y’a sula ka kɛnyɛrɛye lɔliw ni boonw lasagoli n’o sabatili baarada 49 ka dugukolo 127 labɛnsigi ka ɲa.

O fɛɛrɛ bi janto jama na, bari sigiyɔrɔ mɔgɔw y’a latigɛ ka boonw san o yɔrɔ nunu na ka tugu, o lanin b’a ra ko, dugukolo tigiyasɛbɛ, yɔrɔlotisɛbɛ, yɔrɔ lɔli siradisɛbɛ bi kɛnyɛrɛye lɔliw ni boonw lasagoli n’o sabatili baaradaw fɛ walima ko, jii ni kuran bi sɔrɔ yen.

O sariyaba nin tali sababu fɛ, fɛɛrɛjɔnjɔn taninw bina waleya jango, kɛnyɛrɛye lɔliw ni boonw lasagoli n’o sabatili baaradaw ka yɔrɔ feeretaw ka labɛn ka ɲa.

II. DALAKUNNAFONIW
II.1. Minisiriba, Minisiri min ka baaraw ɲasinna kunnafolijɛnsɛn, lɔnko ni kɔrɔlenko, sekoyirabaara ni ɲadenlɔgɔlɔ ma, ye dalakunnafoni kɛ Ɲɔgɔnyekulu ye ka ɲasin Burukina Faso ka ninyɔrɔ tali ma  INƐSIKO ka dinɲɛ jamanaw ka kɔrɔlenkow ka cɛnnafolo  lajɛnni siɲɛ 46nan na, min bina sigi Niwu Deli Ɛndu jamana na saan 2024 samiɲakalo tile  21 ka se a tile 31 ma. 
Burukina Faso, sɔnna bɛnkan nin ma ka ɲasin dinɲɛ jamanaw ka kɔrɔlenkow ka cɛnnafolo, lɔnko ni kɔrɔlenko ani jamana ka nafolo dilanbali lafasali ma minkɛ, o la, jamana sɔnna dinɲɛ ka tagabolo ma, kɛrɛnkɛrɛn na lɔnko ni kɔrɔlenko ka nafolomanfɛnw lafasali, o min ye nafamanfɛnba ye dinɲɛ bɛɛ ma. An ka jamana ka ninyɔrɔtali o lajɛnni siɲɛ 46nan nin na, o bina se ka kɛ sababu ye ka se ka (Tiyebele ka Masabulon) tɔgɔ sɛbɛn dinɲɛ jamanaw ka kɔrɔlenkow ka cɛnnafolo ka gafe kɔnɔ.

II.2. Dugukolo marali, Fangatilan ni Latangali Minisiri ye dalakunnafoni kɛ Ɲɔgɔnyekulu ye ka ɲasin maradaw ka baarakɛla minw tagara lafiɲɛ na, hakɛda lɔnni baaraw ma.

O baaraw kɛra sababu ye ka jɛnkuluw ci jamana ka maradaw bɛɛ ra, o min daminɛna saan 2023, sumanmɔkalo ra ka se sanlabankalo ma. A ka magwɛnta dɔw tun ye ka se ka sɛmɛntiya ko lafiɲɛwaritigiw, lafiɲɛwaritigiw ka cɛntabagaw, lafiɲɛwaritigiw deenw bɛɛ bi yen, ani k’o ka deguw lamɛn. Jaatigɛwalen fanga ka bon yɔrɔ minw na, kunnafoliw tara fɔɲɔ fɛ.

O wale nin kɛra sababu ye:

· ka mara kelen kelen bɛɛ ka lafiɲɛwaritigiw tɔgɔ sɔrɔ ;

· k’a lɔn ko lafiɲɛwaritigi dɔw bi wari ta min hakɛda tɛmɛn’o ka sɔrɔ kan, o tun ka kan ka min ta jaati;

· k’a lɔn ko lafiɲɛwaritigi dɔw bi wari ta min hakɛda ka dɔgɔ u ka sɔrɔ ye, o tun ka kan ka min ta jaati;

· k’a kɔrɔsi ko lafiɲɛwaritigi dɔw sara nga, o ka sayako ma ɲafɔ lafiɲɛwari baarada mɔgɔw ye.

Ka far’o kan, o baara nin kɛra sababu ye ka lafiɲɛwaritigi dɔw ka ɲagwan latilen k’a daminɛ lafiɲɛwari sɔrɔlon ma, ka kɛɲɛ ni senkan sariyaw ye ani ka kunnafoli jɔnjɔnw sɔrɔ maradaw ka lafiɲɛbagaw kan walisa k’o ci Guvɛrɛneman baarakɛla ka lafiɲɛko baarada ma. 

II.3. Minisiri min ka baaraw ɲasinna Jamana kɔkankow, Dafɛjamanaw ka baarakɛɲɔgɔnyaw ani jamanaden minw siginin bi jamana kɔkan, ye dalakunnafoni saba (03) kɛ Ɲɔgɔnyekulu ye.

Kunnafoni fɔlɔ ɲasinna farafinna tilebenjamanaw ka jamanaɲɛmɔgɔw ka ɲɔgɔnlajɛnni fɔlɔ ma, min kɛra Ɲame saan 2024, samiɲakalo tile 06 loon na Nizɛri jamana na.

Lajɛnni nin ka magwɛntaw tun ye ka bɛɛn lasinsin jamana saba nunu ni ɲɔgɔn cɛ (Mali, Nizɛri ani Burukina Faso) ka tɛmɛ a labɛnbaara kɛli fɛ « Sahelijamanaw ka jɛnkulu ».

O lajɛnni senfɛ, Burukina Faso ka jamana ɲamɔgɔ n’o ye Kapitɛni Ibarahimu TARAWORE ye, an’a jamanakuntigiɲɔgɔn, Kolonɛli Asimi GOYITA ni Zenerali Abuduramani CIYANI, olu ye bolonɔ bila o Sahelijamanaw ka jɛnkulu ka bɛnkan sigisɛbɛ nin kan.

Ka tɛmɛ bolonɔ bilanin nin fɛ, bɛnkan sigisɛbɛ nin kan, Sahelijamana ɲɛmɔgɔ saba nunu y’a yira k’olu labilanin lo ka baara kɛ jamanaw ka mɔgɔw ka nafa kosɔn.

O lajɛnnin nin senfɛ, Sahelijamana ɲɛmɔgɔw ye Kolonɛli Asimi GOYITA, Mali jamana ka makɔnɔ Peresidan kɛ Sahelijamanaw ka jɛnkulu ka ɲamɔgɔba ye saan kelen, Burukina Faso bina Sahelijamanaw ka jɛnkulu ka lasigidenbulon bisimina. O bɛnn’a kan fana ko, o bina jɛnkulu ka banki yɛlɛ an’o bina nafolokun dɔ fara ɲɔgɔn kan walisa ka baaraw kɛ n’a ye. 

Kunnafoni filanan ɲasinna Minisiriw Ɲamɔgɔ ka teriya ni baara tagama ma, a ye min kɛ saan 2024, samiɲadonkalo tile 1lɔ loon, Iran jamana na. 

O tagama nin ka magwɛntaw tun ye ka Burukina Faso ni Iran ka jɛnɲɔgɔnyabɛn lasinsin. A kɛra ka bɛn ni Iran ni Farafinna ka sannifeere fogo siɲɛ 2nan ani ka feereli fofo siɲɛ 6nan ye.

A ka sigi senfɛ, Minisiriw Ɲamɔgɔ Apolinɛri Zowakimu KIYELƐMU de Tanbɛla ye kuranlabɛnyɔrɔ ni kɛlɛkɛminɛnw dilanyɔrɔ dɔ filɛ. O teriya tagama nin kɛra sababu ye ka Burukina Faso ka nafolomanfɛnw yira Iran jamana ɲɛmɔgɔba dɔw ra ani ka cogow sɔrɔ minw senfɛ, an ka jamana bina se ka dɛmɛ sɔrɔ ka ɲasin latangali ma. A ka sigi senfɛ, a kɛra sababu ye fana ka se ka Iran ɛri sanakurun bilali senkanko sɛgɛsɛgɛ ani ka viza tako bɔ jamana fila nunu ni ɲɔgɔn cɛ. Iran jamana ɲɛmɔgɔw y’o yɛrɛ labila ka se ka fɛɛrɛkura baaraw ladon an ka jamana kɔnɔ ani k’an ka jamanadenw degi baaradegikalanw na.

Minisiriw Ɲamɔgɔ ye wagati sɔrɔ ka baro kɛ n’an ka jamanadenw ye, minw siginin bi Iran jamana kɔnɔ. Baro nunu senfɛ, burukinabɛ minw bi sɔrɔ o yɔrɔ ra, o ye jamana ɲɛmɔgɔw fo o ka baaraɲuman na ani ka tila k’o yɛrɛ labila o ye.

Kunnafoni sabanan ɲasinna Burukina Faso ka ninyɔrɔ tali ma Nikaraguwa ka yɛrɛmanikura ɲanagwɛseli siɲɛ 45nan na, min kɛra Managuwa saan 2024 samiɲakalo tile 19 loon, Nikaraguwa jamana na.

An ka jamana ka ninyɔrɔ tali senfɛ o koo nin na, jamana fila nunu ka teriya bina lasinsin ani, Burukina Faso ni Nikaraguwa ka jɛnɲɔgɔnya bina sabati.

II.4. Minisiri min ka baaraw ɲasinna lizinibaaraw yiriwali, Sannifeere, bololabaara ani Kɛnyɛrɛyebaarada misɛnw n’a makaɲaninw ma, ye dalakunnafoni fila (02) kɛ Ɲɔgɔnyekulu ye.
Kunnafoni fɔlɔ ɲasinna Burukina Faso ka ninyɔrɔ tali ma dinɲɛ ka bololabaaraw ka kɛnɛba min bina kɛ Yahunde, Kameruni jamana na saan 2024 samiɲakalo tile 22 ka se a tile  31 ma.

O kɛnɛba ka barokun ye « fɛɛrɛkuraw kɛli bololabaara ka yiriwali kuntagajan jɔnjɔn ye ani bololabaaraw bɛɛ sendonni ». 

Kɛnɛba nin ye Farafinna ka bololabaarakɛlaw ka sekoyira fogo ye an’a bi kɛ sababu ye, o b’o ka sekow, o ka lɔnninw yira ani ka mɔgɔkuraw sɔrɔ minw ye sannikɛlaŋana ye.

Kunnafoni filanan ɲasinna Farafinna tilebenjamanaw ka sɔrɔko ni wariko ka tɔnbolo ka ɲanagwɛ min bina kɛ jamanaw kelen kelen bɛɛ kɔnɔ, sigida dumuniw kɛli kan, a siɲɛ 5nan n’a  ɲasigira saan 2024, samiɲalabankalo tile 07 loon.

Jamana kulu minw farara ɲɔgɔn kan, olu ye barokunba min ɲasigi ɲanagwɛseli siɲɛ 5nan nin na, o ye « ka sigida dumunifɛnw dumu, o bina liziniw yiriwa, ɲɔgɔndan ani IYEMOWA sɔrɔko ku ».
Laɲini min bi ni koo kɛli senfɛ, o ye ka jija ka sigida ni IYEMOWA jamanaw ka dumunifɛnw dumuni nɛgɛ don mɔgɔw ra samiɲalabankalo nin bɛɛ kɔnɔ. 

Burukina Faso kɔnɔ, a kɛwagati bi bɛn loon ɲanatɔmɔninw ma ka ɲasin fasokanu ni jamanadenw ka nindonni ma.                         

II.5. Minisiri min ka baaraw ɲasinna Farikoloɲanagwɛw, funangeya, ni baaraɲini ma, ye dalakunnafoni kɛ Ɲɔgɔnyekulu ye, ka ɲasin Burukina Faso ka ninyɔrɔ tali ma Farafinna jamanaw ka farikoloɲanagwɛ siɲɛ 23nan na, min kɛra Saan 2024 dannikalo tile 21 ka se a tile 26 ma Duwala dugu kɔnɔ, Kameruni jamana na.

Farafin farikoloɲanagwɛkɛla min ye ŋanaw ye, o mɔgɔ 2 500 le ye tali kɛ o ɲɔgɔndan nin na, o minw cɛma burukinabɛ kelen ye sanu tanujala  sɔrɔ tiripuliso ra ani musow cɛma kelen ye wari tanujala sɔrɔ janya panni na, o le y’an ka jamana kɛ 14nan ye jamana 49 nunu cɛma. 

ɲɔgɔnyekulu bi foli lase tanujala sɔrɔbaga nunu ma u ka sesɔrɔli kosɔn an’a b’o jaagwɛlɛya walisa, o ka taga ɲafɛ ni sesɔrɔli ye farikoloɲagwɛ ɲɔgɔndan wɛrɛw ra.
III. BAARA ƝAMƆGƆYAW DILI
III.1. YƐRƐKUNBAARAW ƝAMƆGƆYA DILI
A. FASO ƝAMƆGƆSOBA TƆGƆ RA,
· An balimancɛ Asani TANBURA, Matirikili 75 670 P, Jamana ka lasigiden, kilasi 1lɔ, eselɔn 13nan, a kɛra Burukina Faso ka lasigiden ye Kowɛti jamana na; 
· An balimancɛ Yakuba BILA, Matirikili 212 301 W, Sɔrɔw lasagoli kɔnseye, kilasi 1lɔ, eselɔn 8nan, a kɛra Sigiyɔrɔ jamakulu ka kɛnyɛrɛyebaara sabatili baarada ɲamɔgɔba ka  baaraw labɛnbaga ye ;
· An balimancɛ Boroma TARAWORE, Matirikili 49 124 L, Lanpow lasagoli ɛnsipɛkitɛri, kilasi 1lɔ, eselɔn 6nan, a kɛra Baaraw ɲamɔgɔ ye Jamana ka dugukolokow labɛnni baarada ra;

· An balimancɛ Felikisi Sarili DALA, Matirikili 212 272 V, Dugukolo labɛnni kɔnseye, kilasi 1lɔ, eselɔn 9nan, a kɛra Sɛgɛsɛgɛliw ni bɛnbaliyaw lasagoli ɲamɔgɔ ye Jamana ka dugukolokow labɛnni baarada ra.

B. LAFASALI NI SODASIKƆRƆW KA MINISIRIS TƆGƆ RA, 

· An balimancɛ Isimayɛli NAMOWANO, Ofisiye, a kɛra Baarakɛlaw lasagoli ɲamɔgɔ ye  Jamana ka fɛɛrɛjɔnjɔnw kalansoba ra.  
C. KITITIGƐ NI ADAMADENJOW MINISIRISO, MIN BI BAARAKƐƝƆGƆNYAW BASIGI NI BAARADABAW YE,  JAMANA MASIRIW N’A DASIRIKAN KƆRƆSIBAGA TƆGƆ RA, 
· An balimancɛ Marisɛli ZƆNGO, Matirikili 212 340 G, Adamadenjow kɔnseye, kilasi 1lɔ, eselɔn 9nan, a kɛra Jamana ka adamadenyajow lasagoli ɲamɔgɔba ye;
· An balimancɛ Emili Fidɛli Konati DALA, Matirikili 130 430 U, Sariyatigi, jala 1lɔ, eselɔn 3nan, a kɛra Jamana ka dɛmɛnafolo ɲamɔgɔba ye, min ɲasinna dɛsɛbagatɔw ka kititigɛkow ma ;
· An balimancɛ Isa Abuduli Jabari Suuri MAYIGA, Matirikili 130 299 R, Sariyatigi, kategori P, jala laban, eselɔn 2nan, a kɛra Jamana ka baarada min bi nafolo bɔsininw lasago ɲamɔgɔba ye ;
· An balimancɛ Diyedone BƆNKUNGU, Matirikili 130 382 D, Sariyatigi, kategori P5, jala 1lɔ, eselɔn 4nan, a kɛra ɲegili kititigɛ ni bolonɔw ɲamɔgɔ ye.
D. FƐƐRƐKURA TAGAMASIƝƐW LAKURAYALI (ƐNTƐRINƐTI), LAPƆSIW NI BƆLƆLƆ KUMAƝƆGƆNYAW MINISIRISO TƆGƆ RA, 
· An balimancɛ Tɛgi Wɛnde Idirisi TINTO, Matirikili 255 514 L, Ɛnzeniyɛri min bi ɛnfɔrimatikibaaraw labɛn, kilasi 1lɔ, eselɔn 3nan, a kɛra Fɛɛrɛlɔnbaga ni ladilikɛla ye. 
E. LIZINIBAARAW YIRIWALI, SANNIFEERE, BOLOLABAARA ANI KƐNYƐRƐYEBAARADA MISƐNW N’A MAKAƝANINW MINISIRISO TƆGƆ RA, 
· An balimancɛ Eduwari KABORE, Matirikili 247 184 L, Sɔrɔw lasagoli kɔnseye, kilasi 1lɔ, eselɔn 5nan, a kɛra Baarabololaninw waleyali ɲamɔgɔ ye.

F. GUVƐRƐNƐMAN NI MINISIRIW KA ƝƆGƆNYE SEKERETARIYABA  TƆGƆ RA,
· An balimancɛ Zisilɛn MILOGO, Matirikili 245 174 C, Nafolobaaraw lasagolikɛla, kilasi 1lɔ, eselɔn 6nan, a kɛra Guvɛrɛnɛman ka baara feeretaw n’a santaw ɲamɔgɔ ye.
III.2. FOROBABAARAW KA ƝAMƆGƆYA DILI
Ɲɔgɔnyekulu ye baara lasagolikɛlaw sigi baara lasagolikulu nataw kunna:

· kunnafonidisɛbɛ SIDIWAYA ani Burukina Guvɛrɛnɛman  ka arajo ni televiziyɔn ra, kunnafolijɛnsɛn, lɔnko ni kɔrɔlenko (landako), sekoyirabaara ni ɲadenlɔgɔlɔ Minisiriso tɔgɔ ra;
· Jamana ka baaraw ŋanaya sabatili baarada ra, Lizinibaaraw yiriwali, Sannifeere, bololabaara ani Kɛnyɛrɛyebaarada misɛnw n’a makaɲaninw ka Minisiriso tɔgɔ ra. 
Ɲɔgɔnyekulu ye Jamana ka baaraw ŋanaya sabatili baarada lasagolikulu ɲamɔgɔ fana sigi.
 A. KUNNAFOLIJƐNSƐN, LƆNKO NI KƆRƆLENKO (LANDAKO), SEKOYIRABAARA NI ƝADENLƆGƆLƆ MINISIRISO 
Ɲɔgɔnyekulu  sɔnna sariyaba fila (02) ra.
Sariyaba  fɔlɔ  b’an balimancɛ Bakari KONE, Matirikili 117 403 C, Kunnafoni ni kumaɲɔgɔnya lɔnniw n’o fɛɛrɛw dɛmɛla, kɛ Guvɛrɛnɛman ka baarakɛla ye kunnafonidisɛbɛ SIDIWAYA lasagolikulu kɔnɔ Kunnafolijɛnsɛn, lɔnko ni kɔrɔlenko (landako), sekoyirabaara ni ɲadenlɔgɔlɔ minisiriso tɔgɔ ra, n’a bin’a ka saan saba (03) fɔlɔ baara kɛ.

Sariyaba filanan b’an balimancɛ Burɛyima LANKOWANDE, Matirikili 111 394 F, Kunnafoni ni kumaɲɔgɔnya lɔnniw n’o fɛɛrɛw dɛmɛla, kɛ Guvɛrɛnɛman ka baarakɛla ye Burukina Guvɛrɛnɛman  ka arajo ni televiziyɔn lasagolikulu kɔnɔ, n’a bin’a ka saan saba (03) fɔlɔ baara kɛ.

B. LIZINIBAARAW YIRIWALI, SANNIFEERE, BOLOLABAARA ANI KƐNYƐRƐYEBAARADA MISƐNW N’A MAKAƝANINW MINISIRISO TƆGƆ RA,
Ɲɔgɔnyekulu  sɔnna sariyaba fila (02) ra.
Sariyaba  fɔlɔ  b’an balimancɛ Manbila BANSE, Matirikili 96 516 D, Sɔrɔw lasagoli kɔnseye, kɛ Guvɛrɛnɛman ka baarakɛla ye Jamana ka baaraw ŋanaya sabatili baarada lasagolikulu kɔnɔ, a bin’a ka saan saba (03) fɔlɔ baara kɛ  Lizinibaaraw yiriwali, Sannifeere, bololabaara ani Kɛnyɛrɛyebaarada misɛnw n’a makaɲaninw ka Minisiriso tɔgɔ ra.
Sariyaba filanan  b’an balimancɛ Manbila BANSE, Matirikili 96 516 D, Sɔrɔw lasagoli kɔnseye, kɛ Jamana ka baaraw ŋanaya sabatili baarada lasagolikulu ɲamɔgɔ ye, n’a bin’a ka saan saba (03) fɔlɔ baara kɛ.

